Профессор Зарқын Сыздықұлы Тайшыбайдың шығармашылығы

«Қалам қарымы ерекше қуатқа ие Зақаң ұлтым десе, ұйқы көрмеуге, халқым десе,күлмеуге әрқашан әзір. Тыңнан жазады. Тынбай жазады. Таңда жазады. Түнде жазады. Тамсандыра жазады. Деректі жазады. Дараны жазады. Дәйекті жазады. Дегдарды жазады. Тарихты жазады. Таратып жазады. Тарқатып жазады. Тағалап жазады...».
                                                                                                                   Н.Дулатбеков                                                                                          
            Университетіміздің «Журналистика» кафедрасы Қазақстанның еңбек сіңірген қайраткері, профессор Зарқын Тайшыбай атындағы дәрісхананың ашылуын «Тарих, экономика және құқық» факультетінің 10 жылдығына орайластырып өткізді. 
[bookmark: _GoBack]    Зарқын Тайшыбай 2000 жылдан бастап М. Қозыбаев атындағы Солтүстік Қазақстан мемлекеттік университетіне қызметке келді. Оқу ордамызда 2001 жылы профессор қазақ филологиясы кафедрасының негізінде  «Журналистика» мамандығын және магистратурасын ашты. Оның бұл бастамасы Солтүстік өңірде қазақ тіліндегі журналистиканың дамуына серпіліс берді. Дәл сол жылдан бері ЖОО-да өзі ұйымдастырған «Этномәдени зерттеулер» ғылыми-зерттеу орталығын басқарады. 60 жылдан астам ғұмырын журналистика саласына арнады. Ұстаз-ғалымның қазақстандық журналистика саласының дамуына қосқан үлесі зор. 2016 жылы «Қазақстанның еңбек сіңірген қайраткері» атағы берілді.2021 жылдан бастап М.Қозыбаев университетінің «Құрметті профессоры». Атаулы дәрісхананың ашылуына бастамашылық танытқандар мен демеушілер қатарында «Журналистика» білім беру бағдарламасының түлектері,профессордың шәкірттері мен Е.Бөкетов атындағы ҚарУ-дың «Журналистика» кафедрасындағы әріптестері бар.
    Салтанатты ашылу Зарқын Тайшыбайдың ғылыми еңбектерінің  кітапхана қызметкерлері  ұйымдастырған «Профессор Зарқын Сыздықұлы Тайшыбайдың шығармашылығы» атты кітап көрмесінен басталды.  Солтүстік Қазақстан мемлекеттік архиві сый ретінде жастық шағынан, қоғамдық қызметінен көрме ұсынды.              
    Дәрісхана студенттердің, ғалымдар мен зерттеушілердің ізденісіне шабыт беретін, ғылыми және кәсіби жетістіктерге жетелейтін орынға айналары сөзсіз.    
    Шараға Солтүстік Қазақстан облысының зиялы қауымы мен әріптестері және шәкірттері жиналды. Айтулы сәтте нағыз ұстаз, тәлімгердің атына жылы лебіздер айтылды. Бүгінде Зарқын Сыздықұлының өмір жолы мен ғылыми-шығармашылық ізденісі көпке үлгі.

